
Skriv um sendinet kringvarpsins 
Landsstýrismaðurin í mentamálum legði 2. november 2007 uppskot fyri tingið til løgtingslóg um íløgu í kringvarpssendinetið.

Uppskotið snýr seg um at gera í løgu í ein 50 kW MB-sendara í Akrabyrgi og at betra um hoyrilíkindini á FM-bandinum. 

Kringvarpsstýrið hevur umrøtt støðuna viðv. kringvarpssendinetinum og vil hervið heita á Føroya Løgting um at taka sjónvarpssendinetið við í viðgerðina av hesum uppskoti. 

Sum støðan er í løtuni, er vandi fyri, at høvuðs sjónvarpssendarin á Húsareyni slóknar, og hava vit tá einki alment sjónvarpssendinet. 
Hóast tað eydnast at útvega eitt sendirør afturat, so verður vandin har kortini, tí útgerðin er gomul og niðurslitin, og eykalutir verða ikki longur gjørdir til hesar sendarar. 
Tað er sostatt bert ein spurningur um tíð, til politiski myndugleikin noyðist at taka støðu til eitt framtíðar alment sjónvarpssendinet. 
Áðrenn endalig støða kann takast, mugu gerast neyðugar kanningar og tilmæli sum grundarlag fyri eini skynsamari politiskari støðutakan. 

Kringvarpsstýrið heldur, at tað er umráðandi, at hetta  kanningararbeiðið byrjar nú og mælir til, at heimild til at fara undir hetta arbeiðið verður givin við lógini um íløgu í kringvarpssendinetið. 
Kringvarp Føroya hevur í september 2007 gjørt eitt tilmæli til Mentamálaráðið "um framtíðar sjónvarpssendinet og framtíðar sjónvarpsvirksemi hjá Kringvarpi Føroya", ið er lagt við hesum skrivi. 

Í uppritinum verður mælt til, at stig verður tikið til at útvega KVF eitt nýtt digitalt sjónvarpssendinet, har KVF hevur ræði yvir 4-5 digitalum rásum, sum verða brúktar til at endurvarpa 3-4 útlendskar Public Servic rásir og eina føroyska rás, sum verður sett saman av sendingum, ið KVF framleiðir, føroyskaðum sendingum, tingvarpinum og sendingum frá privatum framleiðarum. Málsetningurin er, at ágóðin av digitaliseringini av sendinetinum skal koma hyggjarunum til góðar, so teir kunnu fáa eitt munandi betri sjónvarpstilboð fyri sama sjónvarpsgjald. 

Samsvarandi hesum mælir kringvarpsstýrið til, at tað sum eitt pkt. 3 í grein 1 í lógini verður sett: "3) gera forkanningar og tilmæli um eitt nýtt digitalt sjónvarpssendinet við 4-5 digitalum rásum. "
Kringvarpsstýrið hugsar sær, at forkanningarnar eiga at fevna um eina kanning av hvørjir møguleikar liggja í teknologisku menningini, óbindandi samráðingar um samstarv við møguligar veitarar, kanningar av rættindum og annars øll viðurskifti sum Løgtingið undir viðgerðini av fyriliggjandi løgtingsmáli metir eru neyðug at fáa lýst, sum grundarlag fyri eini støðutakan til eitt framtíðar alment sjónvarpssendinet. 
Kringvarpsstýrið mælir til, at ein minni upphædd upp á t.d. 200 tús. kr. verður sett av afturat til hetta arbeiðið. 

Biðið verður um, at fyriliggjandi skriv verður viðgjørt sum skriv til Løgtingið og sum nevndarskjal í løgtingsmáli nr. 67/2007: Uppskot til løgtingslóg um íløgu í kringvarpssendinetið. Eisini heitir kringvarpsstýrið um at verða kalla inn í sambandi við nevndarviðgerðina av hesum málinum.

Við vón um vælvild. 

Vinarliga

Stýrið fyri Kringvarp Føroya

